
Theoretical paper

РАЗВИВАЊЕ НА КОГНИТИВНИТЕ СПОСОБНОСТИ КАЈ 
УЧЕНИЦИТЕ ВО НАСТАВАТА ПО ЛИТЕРАТУРА

Весна Кожинкова
Филолошки факултет, Универзитет „Гоце Делчев“, Штип, С. Македонија

vesna.kozinkova@ugd.edu.mk

Апстракт: Историски гледано литературата е една од најстарите уметности 
која се издвоила од првобитната синкретична уметност заедно со музиката и 
танцот. На таков начин таа станала една од најраспространетите уметности со 
која човекот доаѓа во допир уште од најрана возраст па така и нејзиното значење 
за умствениот развиток на човекот е многустрано. Значењето на литературата за 
учениците е огромно и многустрано. Со помош на читањето тие се ослободуваат 
од секојдневните обврски и притисоци и се внурнуваат во еден друг свет – 
светот на фикцијата, го живеат животот на ликовите, размислуваат за нивните 
проблеми, проблемски ги разгледуваат нивните постапки и донесуваат свои лични 
заклучоци во однос на нив. Проучувањето на уметничкото дело во училиштето не 
претставува само процес на доживување на уметничкиот текст, туку и средство 
за развој на мислењето, чувствата и естетскиот вкус на учениците. Целта не 
е само разбирање на содржината, туку  и анализа на уметничките средства, 
композицијата и идеите на делото. Станува збор за сложен воспитно-образовен 
процес во кој ученикот созрева како личност. Наставата по литература има клучна 
улога во развивањето на когнитивните способности на учениците. Кога зборуваме 
за когниција (спознавање) мислиме на група умствени процеси кои се создаваат 
во човековиот мозок како што се: внимание, паметење, создавање и разбирање 
на јазикот, учење, расудување, решавање проблеми и донесување на личен став. 
Когнитивните способности се сложени ментални процеси кои им овозможуваат на 
учениците да восприемаат и обработуваат информации и при тоа да размислуваат 
логички и критички користејќи јазик и симболи. На таков начин литературата 
развива: јазично разбирање, критичко мислење, паметење, кративност, емпатија 
и социјална свест. Целта на овој труд е да покаже како наставата по литература 
влијае врз развитокот на когнитивните способности на учениците. Проверката на 
заклучоците се имплементира врз книжевната анализа на романот „Големата вода“ 
од современиот македонски писател Живко Чинго.

Клучни зборови: когниција, учење, критичко мислење, креативност, 
емпатија, социјална свест.

1. Вовед
Литературата е уметност на убавиот збор. Таа општа дефиниција 

во себе содржи неколку компоненти: а) литературата е уметност со сите 
белези на едно уметничко дело; б) основно нејзино изразно средство е 

зборот со кој таа реферира кон светот; в) основната нејзина цел е Убавото и 
оттука произлегува нејзината естетска функција: да му овозможи естетско 
задоволство на крајниот реципиент – читателот. Историски гледано, таа е 
една од најстарите уметности која се издвоила од првобитната синкретична 
уметност заедно со музиката и танцот. Таа е од огромно значење за 
развитокот на човековата цивилизација затоа што нејзината задача, меѓу 
другите, е да биде документ и запис за тој развиток, да ги запише сите етапи 
и на тој начин на читателот да му понуди знаења и претстави за сите периоди. 
Со помош на литературата учениците се интегрираат и во општествената 
заедница затоа што таа нуди можност за формирање на сопствени ставови, 
но и учи на почитување на туѓите со нивно сослушување и способност 
за нивно вклучување во дијалогот. Темата или ликот од некој роман, на 
пример, може да биде предмет на дискусија во рамките на едно семејство, 
во рамките на дружењата со пријателите или другарите. При тоа ставовите 
и мислењата може да бидат различни, но сепак таквите дискусии помагаат 
во социјалното интегрирање на личноста. Во неа се крие културната 
меморија која педантно се пренесува од период во период. Од литературата 
учениците можат да стекнат знаења и претстави за животот на луѓето 
во минатото, за сите предизвици со кои тие се соочувале и начините и 
патиштата на кои ги решавале. Во тој фиктивен свет пред нив оживуваат 
Хомер и антиката, оживува Данте и неговита визија за совршен човек, 
оживува Пушкин и неговиот бунт против сите облици на ограничување 
на човековата индивидуа. Во неа на едно место, преку универзалната 
библиотека, кажано со речникот на Борхес, е собрано сè она што човекот го 
создавал и го создава преку неговиот умствен развиток.

Имајќи ги предвид сите наведени значења на литературата за човекот 
воопшто, литературата станува нераскинлив дел и од образованието 
на учениците. Наставата по литература е нераскинлив дел од нивното 
образование уште од најмали нозе. Затоа во формалното образование, со 
кое тие  почнуваат со тргнување на училиште, на литературата и читањето 
треба да им се посвети исклучително внимание. Методиката на наставата 
по литература е посебна научна дисциплина која израснала како резултат на 
допирот и интересот на повеќе науки: педагодија, дидактика, психологија, 
наука за литературата со една единствена цел – пронаоѓање на начини и 
патишта литературата да стане образовен предмет и на таков начин да 
се доближи до учениците. Со други зборови, сите научни методи да ги 
трансформира во наставни методи со цел проучување на едно уметничко 
дело. Проучувањето на уметничкото дело во училиштето не претставува 
процес само на доживување на уметничкиот текст, туку и средство за 
развој на мислењето, чувствата и естетскиот вкус на учениците. Целта не 
е само разбирање на содржината, туку и анализа на уметничките средства, 
композицијата и идеите на делото. Преку литературата се развиваат 
вредности, се развива емпатија, морални ставови и индивидуален однос 
кон светот. Работата со литературниот текст треба да биде насочена 
кон поттикнување на креативноста и на критичкото размислување 

на учениците, збогатување на нивниот говорен и писмен израз како и 
разбирање на различните перспективи и културни контексти. Сето тоа ќе се 
постигне со примена на различни методи, како анализа и синтеза, дискусија, 
работа во групи, но и личен став и поврзување со сопствените искуства. 
Од тие причини наставникот по литература треба да создаде атмосфера на 
доверба во која ученикот слободно и без предрасуди ќе го изрази својот 
личен став кој е резултат на продлабоченото разбирање на текстот и 
активирање на сите сложени процеси во мозокот. Оттука се наметнува и 
заклучокот дека наставата по литература има клучна улога во развивањето 
на когнитивните способности на учениците. Кога зборуваме за когниција 
(спознавање) мислиме на група умствени процеси кои се создаваат во 
човековиот мозок како што се: внимание, паметење, создавање и разбирање 
на јазикот, учење, расудување, решавање проблеми и донесување на личен 
став. Когнитивните способности се сложени ментални процеси кои им 
овозможуваат на учениците да восприемаат и обработуваат информации и 
при тоа да размислуваат логички и критички користејќи јазик и симболи. На 
таков начин литературата развива: јазично разбирање, критичко мислење, 
паметење, кративност, емпатија и социјална свест. Токму современата 
наставна практика, која е различна од традиционалната, е исправена пред 
тој предизвик.

Развитокот на когнитивните способности кај децата е предмет на 
дискусија на повеќе научници и теоретичари. Еден од нив, кој е неодминлива 
референца кога се говори за когнитивен развој, е Жан Пијаже (Piaget,  1952, 
p. 8). Тој ја поставува теоријата за когнитивниот развој која е прва што го 
разгледува прашањето за природата и развојот на човековата интелигенција. 
Позната како теорија на развојната фаза, таа пред сè го разгледува прашањето 
за природата на знаењето и за тоа како луѓето постепено го стекнуваат, 
изградуваат и користат. Тврдејќи дека интелигенцијата е основниот 
механизам за обезбедување на рамнотежа во односите меѓу личноста и 
животната средина, тој претпоставува дека таа е активна и конструктивна. 
Во буквална смисла, таа е активна бидејќи зависи од активностите 
(отворени или прикриени, присвоени или приспособени) кои мислителот ги 
извршува за да ги изгради и обнови своите модели на светот. Исто така, таа 
е конструктивна, бидејќи активностите, особено менталните активности, 
се поврзани со повеќе вклучени и кохезивни системи, па на тој начин тие 
се зголемени на постабилно и поефективно ниво на функционирање. Пјаже 
верува дека овој процес на изградба води кон системите на менталното 
работење, поспособни да се спротивстават на илузиите на перцептивните 
појави и на тој начин помалку склони кон грешки. Според него, развојот 
на детето поминува низ четири фази: сензомоторна, предоперационална, 
фаза на конкретни операции и фаза на формални операции. Улогата и 
значењето на литературата, според него, е посебно значајна во последната 
фаза на формални операции кога поединците излегуваат од конкретните 
искуства и започнуваат да размислуваат апстрактно, да размислуваат 
логично и да извлекуваат заклучоци од достапните информации, како и да 

ги применуваат овие процеси во хипотетички ситуации.
Улогата на јазикот и социјалната интеракција ја потенцирал Лав 

Виготски (Vygotsky, 1978, p. 87) кој тврди дека ученикот учи повеќе со 
помош на наставник или врсници. Неговиот развој е невозможен надвор 
од општествените рамки. Според Виготски, когнитивниот развој (умствени 
процеси како што се внимание, паметење, создавање и разбирање на 
јазик, учење, расудување, решавање на проблеми и одлучување) зависи 
од совладувањето на симболите или на системот од знаци кој е заеднички 
за културата во која живее. Исто така, сметал и дека детското симболичко 
учење е збир од повеќе стадиуми, како и дека човековото доживување, 
мислење, дејствување, однесување итн. не може да се разбере надвор 
од индивидуалното, социјалното и културното ниво. Анализата на 
литературните дела на тој начин има социокултурно значење, бидејќи 
овозможува дискусија, дијалог и соработка.

Особено важен за конгнитивниот развој на учениците е Блумовиот 
модел, кој подоцна е ревидиран од Сандерс во кој укажал на различните 
видови на прашања кои може хиерархиски да се подредат во зависност 
од тоа какви мисловни процеси е потребно да се покренат. Најдолу во таа 
хиерархија се сместени прашањата од буквално, мемориско ниво, а најгоре 
оние од нивото на евалуација. Наставниците во процесот на учење и 
поучување треба да поставуваат прашања од најниското до највисокото ниво 
затоа што само така учениците ќе можат да ги искористат веќе стекнатите 
знаења во процесот на усвојување на новите знаења. Сандерсовата 
ревизија на Блумовиот таксономиски модел претпоставува 6 прашања: 1. 
Прашања на ниво на меморија – со нив се бараат одговори кои содржат 
фактографски информации. Одговорите на овие прашања се содржани 
во самиот текст така што учениците не прават голем напор да дојдат до 
нив; 2. Прашања на ниво на превод и толкување – од учениците се бара 
да ја преработат добиената информација и да ја трансформираат или да ја 
преструктурираат во визуелна или аудитивна сензација. Исто така, треба да 
ги побараат и врските меѓу одделни концепти, идеи, факти, дефиниции и да 
изградат различни контексти. Според Сандерс, со овие прашања започнува 
повисокото ниво на размислување; 3. Прашања на ниво на примена – на 
учениците им се дава можност да решаваат проблеми или подлабоко да 
истражуваат логички проблеми на кои наидуваат додека читаат. Тука 
учениците се охрабруваат да ја потенцираат апликативната страна на 
прочитаното, односно врската со секојдневниот живот, а можеби и нивното 
лично искуство; 4. Прашања на ниво на анализа – со овие прашања се бара 
одговор дали некој настан е добро опишан, дали мотивациите на постапките 
на ликовите се експлицитни или тие треба да се откријат; 5. Прашања на 
ниво на синтеза – овие прашања поттикнуваат креативно, оригинално 
решавање на проблеми со примена на нивното севкупно знаење и искуство; 
6. Прашања на ниво на евалуација – ова се прашања од највисоко ниво на 
размислување со кои од учениците се бара да го искажат својот личен став 

во однос на проблемот врз основа на неговиот поглед на свет и усвоените 
морални и етички норми. Оваа таксономија подоцна е и ревидирана од 
Андерсон и Кратвол кои додаваат дека со ваквите прашања на часовите 
по литература од учениците се бара да го оценат однесувањето на некој 
лик, вредносно да ги определат мотивите за неговото дејствување итн. 
(Anderson, L. W., Krathwohl, D. R., & others, 2016).

2. Развивање на јазични компетенции
Општопозната, но недоволно потенцирана е улогата на читањето во 

збогатувањето на речникот кај учениците. Секое литературно дело има 
свој специфичен јазик со кој го претставува светот и животот. Токму 
затоа наставата по литература, а посебно наставникот по литература, има 
многу важна и одговорна задача, а тоа е да го збогатува јазичниот израз на 
учениците и со тоа да придонесе во развивањето на јазичните компетенции 
на учениците. Збогатувањето на речникот не треба да се сфати само како 
цел на наставата, туку како пат на кој ќе се поттикнува и развива јазичното 
чувство на ниво на свесност. Тоа значи дека во тоа јазично богатство треба да 
се внесе еден систем. Со јазикот не владее оној кој ги знае правилата, а нема 
доволно јазичен материјал, ниту оној кој го владее јазичниот материјал без 
правила, туку оној кој има и доволно јазичен материјал, зборови и форми на 
зборовите систематизирани во одредени и јасни категории. Развивањето на 
вокабуларот го оживува јазичното чувство и му дава содржина на јазичното 
значење на реченицата, што води до целосно совладување на јазичната 
експресивност (Pavlović, 1961, стр. 58). Материјалот за збогатување на 
речникот се наоѓа во целокупниот наставен процес, во дискусиите, во 
одговорите на учениците, во совладувањето на новите текстови. При 
читањето и анализата на текстот наставникот е должен да дава објаснувања 
за непознати или помалку познати зборови кои учениците треба да ги 
запишат. Меѓутоа, уште подобро е кога учениците ќе добијат соодветна 
задача, индивидуална или во рамките на една група, самостојно да истражат 
и да дојдат до некои од значењата на зборовите по што понатаму ќе се поведе 
дискусија околу можните значења. На таков начин тие покренуваат низа 
мисловни процеси во обидот да дадат толкување на некој збор. При тоа како 
непознати и помалку познати зборови може да се јават некои нови зборови, 
некои стари зборови или зборови необични за стандардниот јазик. Тука се 
отвора прашањето за литературната стилистика во однос на изборот на 
зборови од страна на писателот и нивната употреба. Неопходно е на самиот 
почеток на наставата по литература наставникот да ја провери состојбата со 
активниот речник кај учениците. Имајќи предвид дека учениците доаѓаат 
од различни културни и интелектуални средини, јасно е дека владеењето 
со речникот кај сите ученици е различно. Од тие причини наставникот 
по литература треба прво,  да работи на нивно изедначување, а второ, на 
зголемувањето на фондот на зборови во активниот речник за сметка на 
пасивниот.

3. Критичко мислење
Претходно споменавме за разликите меѓу традиционалната 

и современата настава. Современите училишни практики денес ја 
фаворизираат современата настава со оглед на потребите и знаењата 
на учениците во 21 век. За разлика од традиционалната настава во која 
учениците се оспособуваат само за пасивно меморирање на информации 
и нивна репродукција, современата настава создава ученици кои критички 
мислат. Тоа значи дека во процесот на учење и поучување тие се исправени 
пред предизвикот да го поврзуваат она што го научиле од нивното претходно 
мислење, да ги споредуваат фактите кои произлегуваат од научните 
истражувања на повеќе автори, да извлекуваат заклучоци, да даваат нови 
примери, да замислуваат можни решенија на некоја проблемска ситуација, 
да поставуваат прашања и активно да истражуваат во барањето одговори, 
да бараат врска меѓу причините и последиците, да покажуваат скептицизам 
кон некои од решенијата на проблемите, да донесуваат сопствен став кој 
аргументирано го бранат пред другите. Наставата која поттикнува критичко 
мислење се темели на следниве концепции: Блумовата таксономија на 
прашања, наративното мислење и формални приоди кон критичкото 
мислење. (Прирачник, 2004, стр. 14)

Блумовата таксономија на прашања им овозможува на наставниците 
да прават разлика меѓу прашањата кои поттикнуваат пониски и повисоки 
нивоа на мислењето кај учениците. Разликата меѓу прашањата се движи 
од прашања кои се на мемориско, репродуктивно ниво, до прашања кои 
бараат примена на идеи, анализа, синтеза и евалуација. Концепцијата на 
наративно мислење произлегува од сознанието дека кај помалите ученици 
се активираат повисоки ниво на мислење доколку  проблемот со смести во 
некој контекст кој е познат за нив. Тоа може да биде некоја приказна или 
некоја случка од секојдневниот живот. На тој начин тие можат продлабочено 
да навлегуваат во причините, последиците, можните решенија и да донесат 
нивни лични морални судови. Формалните приоди кон критичкото мислење 
се развиле во САД и нивните заклучоци се дека критичкото мислење може 
да се поттикнува со: активирање на љубопитноста на децата (Lipman, 1991), 
поставување на прашања за етички и политички проблеми со кои може 
да се развие аналитичкото мислење и решавање на проблеми (Matthews, 
1988) и со развивање на методи за логично и аргументирано пишување при 
дискутирање на актуелни теми, со што се постигнува мислење од повисок 
ред. (Paul, R. Edler. L, 1995).

4. Развивање на меморискиот капацитет кај учениците
Основна цел на наставата е учениците да стекнат знаења кои се 

знаења доколку станат трајни, односно доколку станат дел од нивниот 
интелектуален развој. Ако учењето може да се определи како релативно 
трајно менување на единката врз основа на искуството, тогаш паметењето  е 
релативно траење на таа промена. (Rot, 2004, p. 158). За паметењето може да се 
зборува како за процес, одредена ментална активност и вид на доживување, 

но памтењето е пред сè ментална способност да се повторат информациите 
кои претходно се научени. И оттука се јавуваат индивидуални разлики 
во способноста на секој поединец да го репродуцира она што го има 
научено. Токму затоа наставата треба да биде насочена кон поттикнување 
на меморискиот капацитет на учениците. Кога зборуваме за тоа треба да 
ја имаме предвид теоријата на когнитивното оптоварување поставена од 
Џон Свелер. Теоријата на когнитивно оптоварување е наставна теорија 
заснована на нашето знаење за човечката когнитивност (Sweller, Ayres & 
Kalyuga, 2011). Од својот почеток во 80-тите години на 20 век (на пр. Sweller, 
1988), теоријата ја користи човечката когнитивна архитектура за генерирање 
експериментални наставни ефекти. Овие ефекти се демонстрираат кога 
новите наставни процедури се споредуваат со традиционалните како 
дел од рандомизирани контролирани експерименти. (Sweller, 2011). Оваа 
тоерија ја  вклучува категоризацијата на знаењето во биолошки примарно и 
секундарно знаење. (Geary, 2007). Оваа категоризација претпоставува дека 
сме еволуирале да стекнеме некои специфични видови на информации, 
познати како биолошко примарно знаење, додека секојдневните и културни 
информации (како на пример математика, историја и јазици) се однесуваат 
на биолошко секундарно знаење. Имајќи ја предвид поделбата на меморијата 
на сензорна, работна и долгорочна, когнитивното оптоварување се однесува 
на количината информации што работната меморија може да ја складира. 
(Sweller, 2011). Неговата препорака е дека поради ограничениот капацитет 
на работната меморија наставата треба да одбере методи со кои учениците 
не треба да бидат оптоварени со дополнителни активности кои немаат 
ефект за учењето. Когнитивно оптоварување постои кога капацитетот 
на работната меморија е надминат и пренесувањето на информациите од 
работната во долгорочна меморија е отежнато со што учењето станува 
помалку ефикасно. (Кlojčnik, 2021, стр. 7). Капацитетот на работната 
меморија се надминува со оптоварување кое може да биде внатрешно 
и надворешно. Внатрешното оптоварување е поврзано со тежината на 
наставниот материјал, а надворешното со начинот на кој е презентиран 
материјалот. Токму затоа за  зголемувањето на меморискиот капацитет на 
учениците не е доволно само да се селектира што учениците ќе научат, туку 
како и на кој начин тоа ќе им се пренесе. Моника Кљочник (Кlojčnik, 2021) 
предлага шест стратегии со кои ќе се намали когнитивното оптоварување на 
учениците и со тоа наставата ќе стане поефикасна. Тие се: а) прилагодување 
на тежината материјалот кон постојните знаења и вештини на учениците; б) 
постепено зголемување на тежината на самостојните задачи на учениците; 
в) користење на претходно решени случаи; г) исклучување на помалку 
важните информации; д) намалување на ефектот на поделено внимание; 
ѓ) избор на индивидуална или групна форма на работа. Сите наведени 
стратегии може да се применат во наставата по литература. Внимателно 
изработени наставни програми по литература во комбинација со методите и 
техниките кои ќе ги примени наставникот може да го зголемат капацитетот 
на долгорочната меморија кај учениците.

5. Развивање на метакогнитивни способности
Терминот метакогниција во теоријата го внесе Флејвел (Flavell, 1976). 

Неговото буквално значење е „над когниција“ и се користи да се означи 
когницијата за когницијата или размислување за размислувањето. Неговата 
примена во наставниот процес е поттикната од фактот дека учениците 
располагаат со мал број на стратегии за учење што резултира со намалување 
на капацитетот на нивните знаења. Во недостаток на знаења и начини како 
да го контролираат своето однесување, учениците, главно, се насочени кон 
пониските когнитивни процеси како што се меморирање и препознавање. 
Развитокот на метакогнитивните способности значи стекнување на знаења 
за сопственото когнитивно однесување и негово следење и управување. Овие 
способности развиваат свесност кај учениците за тоа што учат, како да учат, 
колку го разбира текстот и во крајна линија како може да се подобри учењето. 
Во наставата по литература таа свесност е присутна во сите фази на читање 
и анализа на текстот независно од тоа дали тоа е на самиот час или при 
индивидуални читања како воннаставна активност. Современата настава 
нуди голем број наставни техники кои ги поттикнуваат и подобруваат 
метакогнитивните способности на учениците. Тие техники адаптирани за 
секој дел од часот поставуваат прашања и задачи кои им овозможуваат на 
учениците да стекнат контрола на своите мисли и однесување. На пример, 
пред читањето на текстот ученикот преку прашања го трасира патот на 
своите мисли и очекувања од самиот текст. За време на читањето и по 
читањето да размислува за тоа колку добро го сфатил однесувањето на 
ликот и неговите постапки или дали добро ја сфатил пораката. Писмените 
состави се најдобар начин ученикот да ги искаже своите сопствени ставови 
и тука активирањето на метакогнитивните процеси е со насока на дилеми 
дали ставот е добро образложен или се потребни и други аргументи. При 
тоа развитокот на метакогнитивните способности не е индивидуален пат на 
ученикот, туку и на наставникот кој со внимателно конструирани прашања 
учествува во метакогнитивниот развој на ученикот.

6. Креативно мислење
Во тесна врска со развивањето на когнитивните способности на 

учениците е и поттикнување на нивното креативно мислење. Креативното 
мислење ја развива самодовербата на учениците и нивната оригиналност, 
а со тоа помага во продлабочено учење. Поврзувајќи ги знаењата од 
повеќе области на таков начин, учениците се подготвуват за реашавање на 
проблеми во нивниот секојдневен живот. Постојат повеќе стратегии кои 
при анализата на романот помагаат учениците креативно да размислуваат. 
На пример, тие можат да дадат алтернативен крај на романот, можат да си 
играат со гледните точки, да прикажат кратка драмска сцена базирана на 
една сцена, наместо класична анализа  на ликот да му направат инстаграм 
профил, емоциите да ги претстават преку слика или звук, да креираат мапа 
на топонимите споменати во текстот или преку стратегијата „скршено 
време“ да ја раскажат приказната по обратен редослед.

7. Емпатија и социјална одговорност
Емпатијата се темели на свеста за сопствената личност, нејзината 

отвореност кон сопствените емоции како основа на способноста за читање 
и разбирање на туѓите емоции. (Goleman, 1997, p. 97) Според него, таа 
способност која ни овозможува да дознаеме што чувствува Другиот, 
дејствува на широк спектар на животните подрачја, а нејзината отсутност 
се забележува во криминалното однесување на психопатите, убијците и 
злоставувачите на деца. Човековите емоции ретко се изразуваат со зборови, 
ами најчесто со други средства. Нив Големан ги нарекува невербални 
канали: тон, гест, мимика и сл. За да се дојде до емоционалната вистина 
треба да се прочита како некоја личност кажува, а не што кажува, со оглед 
на тоа што најчесто тонот и однесувањето не се исти со зборовите. (Goleman, 
1997, 90). Социјалната одговорност се темели на потребата учениците да 
ги разберат општествените односи, правилата и потребите на различни 
социјални групи и на таков начин да стекнат способности за позитивна 
комуникација како предуслов за подготовка за живот. Развивањето на 
чувство за емпатија и социјална одговорност се предизвици на современото 
училиште и начин на поттикнување на когнитивните способности на 
учениците. Преку развивање на чувството за емпатија учениците учат 
како да ги апстрахираат себичните чувства и да се соживеат со туѓите 
искуства и идеи. Овие вештини се многу важни, бидејќи тие градат почит, 
толеранција и вклученост и на тој начин ги подобруваат меѓучовечките 
односи и атмосферата во училницата поттикнувајќи го моралниот развој и 
граѓанската свест.

8. Примена
Наставата по литература нуди голем број на практични активности кои 

го стимулираат когнитивниот развој на учениците. Анализата на ликовите 
е една од тие активности со која се постигнува апстрактно размислување и 
донесување на вредносни судови. Тоа може да се постигне преку дискусии 
и дебати со кои се стимулира критичкото мислење и аргументација. 
Пишувањето на писма или водењето на фиктивни дневници се креативни 
активности со кои се гради емпатија и чувство за општествена одговорност. 
Менталните симулации на овие способности може да се постигнат и преку 
драматизации на одредени сцени, подготвување на монолог, активности 
коишто може да бидат подготвени индивидуално или во рамките на една 
група. Преку работа во група и преку формирањето на читателски кругови 
учениците развиваат способност и за социјално учење. Во продолжение ќе 
дадеме пример за тоа како во конкретна ситуација може да се стимулира и 
поттикнува когнитивниот развој на учениците. Примерите ќе бидат дадени 
од романот „Големата вода“ од македонскиот раскажувач Живко Чинго, 
кој според Наставната програма за реформирано гимназиско образование 
е предвиден за обработка во 4 година. Апликативниот модел кој ќе биде 
применет е Сандерсовата таксономија на прашања која претходно ја 
опишавме. Наставна техника која ја предвидовме е сложувалка. Оваа  

техника се користи кога се анализира текст и од учениците се бара да го 
разберат текстот и да развијат повисоко ниво на мислење. Структурата на 
сложувалката се состои во следното: секој член на кооперативната група 
станува експерт за различни делови од темата која ја поучуваат. Откако 
ќе дојдат до поединечна експертиза за зададениот текст, членовите на 
кооперативниот тим наизменично се поучуваат едни со други со цел сите 
членови на тимот да ги совладаат сите делови. (Прирачник, 73). Откако ќе 
бидат формирани експертските групи од матичните групи, секоја група 
добива задачи според Сандерсовата таксономија на прашања.

I група: ниво знаење. Ова е ниво на репродукција на текстот. Прашања 
кои се поставуваат на ова ниво: Кој е главниот лик во романот? Како се 
вика институцијата во која е сместен Лем? Кој е Кејтен и кога се појавува 
во приказната? Какво е однесувањето на управителот на сиропиталиштето 
кон децата?

II група: ниво разбирање. Ова е ниво на разбирање, прераскажување, 
споредба. Прашања кои може да бидат поставени на ова ниво се следните: 
Објасни зошто Лем се чувствува осамен во домот? Прераскажи една сцена 
со која ќе ја потврдиш неговата осаменост! Што претставува Кејтен за Лем? 
Како Лем ја доживува атмосферата во сиропиталиштето?

III група: ниво примена. Ова ниво бара примена на знаењата во нов 
контекст. Прашања и задачи на ова ниво на разбирање на текстот: Замисли 
дека си ново дете во сиропиталиштето. Како би се чувствувал и зошто? 
Напиши писмо од возрасниот Лем до возрасниот Кејтен! Кои пораки од 
романот се актуелни во денешно време?

IV група: ниво анализа. Ова ниво треба да овозможи разложување 
на целината со што ќе се постигне откривање на мотивите, односите и 
конфликтите меѓу ликовите. Прашања за ова ниво на читање на текстот: 
Каква е разликата во однесувањето на децата пред и по доаѓањето на 
Кејтен? Откриј ги внатрешните конфликти на Лем! Што симболизира 
сиропиталиштето и кои скриени пораки ги испраќа? Зошто Лем не може да 
го заборави Кејтен?

V група: ниво синтеза. Ова ниво овозможува создавање на нова 
целина, комбинирање на идеи и го поттикнува креативното размислување 
на учениците. Прашања и задачи со кои тоа може да се постигне: Смисли 
нов крај на романот во кој Кејтен нема да се врати. Како ќе продолжеше 
животот на Лем? Напиши монолог од гледна точка на Кејтен! Креирај 
разговор меѓу Лем и некое друго дете од домот!

VI група: ниво евалуација. Ова е највисокото ниво за поттикнување 
на когнитивните способности кај учениците кое се содржи во самостојна 
проценка, изразување на ставови и аргументација. Прашања со кои тоа 
може да постигне: Дали според тебе Кејтен навистина постоел или е плод 
на фантазијата на Лем? Аргументирај за тоа дали и колку сиропиталиштето 
во кое се сместени децата ја извршило својата улога! Изрази свој личен 
став за крајот на романот. Дали Лем „се спасил“? Колку романот е актуелен 
денес? Дали денес постојат тоталитарни општества какво што е прикажано 

во романот? Дали методите на воспитување биле соодветни на возраста 
на воспитаниците? Што е она што навистина им треба на децата во секое 
време и во секое општество?

Имајќи ја предвид типологијата на Драгутин Росандиќ (Rosandić, 
1986) за наставните системи кои може да бидат применети во наставата 
по литература, овој модел на час ги применува проблемско-творечкиот 
и корелациско-интеграцискиот методички систем кои се применуваат во 
современата настава. Во поглед на примената на наставните методи имаме 
една поширока методичка разновидност со оглед на целта на часот, а тоа 
е развивање и поттикнување на когнитивните способности на учениците. 
Освен класичните, вербални методи како што се текст метод, дијалошки 
метод, монолошки метод, анализата на овој роман предвидува и бара примена 
и на други посовремени методи на работа како што се: метод на читање, 
метод на слушање, метод на покажување, метод на забележување, метод 
на имагинација, метод на размислување (споредување, систематизирање, 
донесување заклучоци, асоцијации, оценување). Учениците како домашна 
задача би можеле да добијат задача да погледнат некој документарен филм 
со слична тематика и да напишат есеј во кој би направиле споредба помеѓу 
двете различни искуства на децата во сиропиталиште.

9. Заклучок
Литературата е медиум со кој децата доаѓаат во допир уште од 

најрана возраст. Оттука и заклучокот дека таа е мошне важна во нивниот 
емоционален, когнитивен и интелектуален развој. Со нејзина примена таа 
може да стане платформа за ментално активирање на когнитивните процеси 
кај учениците. Со помош на литературата учениците се оспособуваат да 
мислат критички и самостојно, развиваат емоционална, интелектуална 
и морална зрелост. Литературата, исто така, им овозможува и алатки 
за комплексно размислување и интерпретација на светот. За да може 
литературата ова да го постигне, потребен е обучен и компетентен наставник 
кој со примената на сите методи, форми и техники ќе биде медијатор меѓу 
книжевниот текст, од една страна, и когнитивното созревање на учениците, 
од друга. Со внимателен пристап наставата по литература станува еден од 
најсилните облици на когнитивниот развој на учениците.

Developing Cognitive Skills in Students in Literature Teaching

Abstract: Historically, literature is one of the oldest arts that emerged from the 
original syncretic art along with music and dance. In this way, it has become one of the 
most widespread arts that humans come into contact with from an early age, and its 
significance for human mental development is multifaceted. The significance of literature 
for students is immense and multifaceted. The significance of literature for students is 
enormous and multifaceted. With the help of reading, they free themselves from everyday 
obligations and pressures and plunge into another world – the world of fiction, live the 
lives of the characters, think about their problems, problematically examine their actions 
and draw their own personal conclusions regarding them. The study of a work of art in 

school is not only a process of experiencing the artistic text, but also a means of developing 
the thinking, feelings and aesthetic taste of students. The goal is not only to understand 
the content, but also to analyze the artistic means, composition and ideas of the work. 
The study of is a complex educational process in which the student matures as a person. 
Literature teaching plays a key role in the development of students’ cognitive abilities. 
When we talk about cognition, we mean a group of mental processes that are created in 
the human brain, such as: attention, memory, creation and understanding of language, 
learning, reasoning, problem solving and adopting a personal attitude. Cognitive abilities 
are complex mental processes that enable students to perceive and process information 
and at the same time to think logically and critically using language and symbols. In this 
way, literature develops: linguistic understanding, critical thinking, memory, creativity, 
empathy and social awareness.

Keywords: cognition; learning; critical thinking; creativity; empathy; social 
awareness.

